
ABSTRAK 
 

Aktiviti perikanan merupakan salah satu daripada aktiviti ekonomi komuniti di 
kawasan luar bandar negeri Sabah.  Bagaimanapun, pengisytiharan sesuatu kawasan 
perairan sebagai Kawasan Perlindungan Marin atau Marine Protected Areas (MPA)  
telah memberi kesan terhadap mata pencarian nelayan. Di samping itu, norma 
kehidupan nelayan juga turut mengalami perubahan termasuk nelayan di Kampung 
Sebayan, Kudat. Perkampungan nelayan ini merupakan salah sebuah kampung yang 
terletak di Teluk Marudu yang telah diisytihar sebagai MPA Taman Tun Mustapha. 
Teluk Marudu yang menjadi MPA bermula pada tahun 2016 diharapkan boleh 
memulihara kepelbagaian hidupan marin serta kawasan pesisir pantai, 
menambahbaik sektor perikanan agar lebih mampan untuk faedah komuniti 
setempat termasuk membuka lebih banyak peluang industri pelancongan di negeri 
Sabah. Bagi komuniti nelayan di Kampung Sebayan, kewujudan Taman Tun 
Mustapha ini menimbulkan dilema dan memberi kesan terhadap aktiviti perikanan 
dan kehidupan mereka secara keseluruhannya. Kajian ke atas komuniti nelayan di 
Kampung Sebayan ini mendapati komuniti berhadapan dengan pelbagai cabaran 
dalam melakukan aktiviti perikanan dan dalam masa sama mengakui peri penting 
memelihara hidupan marin daripada pupus. Dalam kajian ini, pengkaji menggunakan 
pendekatan kualitatif untuk menjawab persoalan kajian iaitu mengapakah Kampung 
Sebayan dipilih sebagai Kawasan Perlindungan Marin?; Apakah reaksi nelayan di 
Kampung Sebayan terhadap pengisytiharan Teluk Marudu sebagai  kawasan 
Perlindungan Marin?; dan Apakah strategi sosioekonomi yang dilakukan oleh nelayan 
Kampung Sebayan untuk berhadapan dengan perisytiharan Teluk Marudu sebagai 
Kawasan Perlindungan Marin?. Kajian ini mempunyai tiga objektif utama iaitu 
mengkaji faktor pemilihan Kampung Sebayan sebagai Kawasan Perlindungan Marin, 
mengkaji reaksi nelayan Kampung Sebayan terhadap perisytiharan Teluk Marudu 
sebagai Kawasan Perlindungan Marin; dan mengenalpasti strategi sosioekonomi 
yang dilakukan oleh nelayan Kampung Sebayan ekoran perisytiharan Teluk Marudu 
sebagai Kawasan Perlindungan Marin. Hasil penelitian ini juga mendapati sebahagian 
besar daripada ahli komuniti di Kampung Sebayan tidak bersetuju dengan 
pengisytiharan Taman Tun Mustapha. Hal ini kerana ia telah menghadkan 
pergerakan mereka ke kawasan menangkap ikan yang seterusnya menjejaskan 
pendapatan para nelayan di perkampungan ini. 
 
Kata Kunci: Kawasan Perlindungan Marin (MPA), Pendekatan Penghidupan Mampan, 
Taman  Tun Mustapha, Komuniti Nelayan  

ABSTRACT 
 
 

FISHERMEN’S CONTINUITY AGAINST THE DECLARATION OF MARINE 
PROTECTED AREAS IN KAMPUNG SEBAYAN KUDAT, SABAH 

 
Fishing is a key economic activity in rural areas of Sabah, particularly in the village of 
Kampung Sebayan, Kudat. However, the establishment of a Marine Protected Area (MPA) 
known as Taman Tun Mustapha in Marudu Bay has significantly impacted the livelihoods of 
local fishermen and brought about changes in their way of life. Marudu Bay was designated 
as an MPA in 2016 with the aim of conserving marine biodiversity and coastal areas, 
promoting sustainable fishing practices for the benefit of the local community, and creating 
tourism opportunities in Sabah. The presence of Taman Tun Mustapha has presented a 
dilemma for the fishing community in Kampung Sebayan, as it has affected their fishing 
activities and overall quality of life.  The study conducted on this community revealed that 
they face various challenges in pursuing their fishing activities while recognizing the 
importance ofpreserving marine life from extinction. This research consists of 3 objectives. 
Which are to identify the factor of choosing Kampung Sebayan as marine protected area, to 
examine the reaction of Kampung Sebayan’s fishermen towards the declaration of Teluk 
Marudu as marine protected area; and to analyze the socioeconomics strategies made by 
the fishermen of Kampung Sebayan  due to the declaration of Teluk Marudu as marine 
protected area. In this study, researcher used qualitative method to answer the research 
questions, why Kampung Sebayan is chosen as marine protected area?; what are the 
reactions of the fishermen at Kampung Sebayan towards the declaration of Teluk Marudu as 
marine protected area?; and what are the socioeconomic strategies used by Kampung 
Sebayan’s fishermen facing the declaration of Teluk Marudu as marine protected area?. 
Notably, a majority of the community members in Kampung Sebayan disagreed with the 
establishment of Taman Tun Mustapha because it has restricted their access to fishing areas, 
subsequently impacting the income of the village's fishermen. 
 
Keywords: Marine Protected Area, Sustainable Livelihood Approach, Tun Mustapha Park, 
Fishing Community 

BAB 1 

 

PENDAHULUAN 

 

 

1.1 Pengenalan 

Kawasan Perlindungan Marin (MPA) bukanlah suatu perkara yang baharu di Malaysia. 

Pengisytiharan MPA di Malaysia banyak memberi kesan positif terhadap 

pemuliharaan alam sekitar dan hidupan marin. Namun begitu, penduduk setempat 

yang tinggal di kawasan tersebut termasuklah komuniti nelayan kurang bersetuju 

dengan pengisytiharan Kawasan Pelindungan Marin di persekitaran mereka. 

Penelitian terhadap nelayan yang tinggal di dalam MPA di Malaysia masih lagi terhad, 

maka, Bab 1 ini bertujuan untuk menerangkan latar belakang kajian, permasalahan 

kajian, persoalan kajian serta objektif kajian ini dijalankan. 

 

1.2 Latar Belakang Kajian 

Nelayan adalah seseorang yang menjadikan penangkapan dan penjualan ikan 

sebagai ekonomi utama (Jalihah, 2015; Mohd Asraf, 2019) untuk menyara keluarga.  

Kebanyakan nelayan tinggal di kawasan pesisisran pantai (Nor Hayati, 2019; Kusnadi, 

2009; Lackey, 2005) dan menangkap ikan menggunakan alat seperti perahu, 

pancing, jala atau jaring (Mohammad Raduan, 2002; Acheson, 1981). Aktiviti 

perikanan bukan sahaja menjadi kegiatan penjanaan pendapatan isi rumah nelayan 

di peringkat komuniti tetapi juga merupakan penyumbang kepada ekonomi sesebuah 

negara (Akbar, 2009; Anticamara, 2011; Acquah, 2011; Labon,1974). Di Malaysia, 

sektor perikanan telah menyediakan peluang pekerjaan kepada 128,148 orang 

nelayan (Jabatan Perikanan Malaysia, 2018) manakala di negeri Sabah pula seramai 

30,486 orang (Jabatan perikanan Malaysia, 2020). Namun begitu, komuniti nelayan 

berhadapan dengan pelbagai cabaran yang akhirnya menyebabkan pendapatan 

mereka terjejas dan hidup dalam kemiskinan (Jalihah & Nor Hafizah, 2016; Monirul 

Islam, 2014; Firth, 1990; Wan Hashim, 1980; Ishak, 1990).  

Cabaran yang dihadapi nelayan khasnya nelayan tradisional terbahagi kepada 

dua iaitu cabaran luaran dan cabaran dalaman. Dalam cabaran luaran, nelayan 

berhadapan dengan harga ikan tidak stabil (Fauzi, 2005), isu dengan orang 

tengah/pemodal (H. Van Dijk, 2013), persaingan dengan nelayan komersil (Jalihah, 

2015; Mohammad Raduan, 2011) dan ketidaktentuan alam sekitar seperti perubahan 

musim dan cuaca (Basri, 2007). Cabaran dalaman pula terdiri daripada peralatan dan 

teknologi yang digunakan (Garcia, 2013) dan lokasi 2020; Jalihah, 2015; Helrey, 

2004; Cristina,  2011). Apakah kesan pengisytiharan MPA ke atas komuniti nelayan? 

dan bagaimanakah nelayan berhadapan dengan perubahan sosial dan ekonomi 

ekoran pengisytiharan Kawasan perlindungan marin di Teluk Marudu. Umumnya, 

kajian yang membincangkan berkenaan impak MPA ke atas komuniti nelayan di 

negeri Sabah masih lagi terhad (Jalihah, 2015). Kajian ke atas komuniti nelayan di 

Kampung Sebayan, Kudat boleh memberi nilai tambah terhadap pemahaman dan isu 

serta usaha yang dilakukan oleh golongan nelayan dalam berhadapan pelbagai 

cabaran yang dilalui termasuklah bila mana kawasan mata pencarian mereka telah 

menjadi kawasan larangan.  

Sumber perikanan marin di Malaysia semakin berkurangan pada tahun 1980-

an. Idea untuk mewujudkan MPA timbul disebabkan kebimbangan terhadap 

pengurangan sumber marin tersebut. Matlamat pengisytiharan kawasan 

perlindungan marin adalah untuk melindungi sumber dan habitat marin dan sebagai 

alat pengurusan untuk kelestarian dalam perikanan. Tambahan pula, MPA juga 

berfungsi sebagai alat pengurusan, membantu pemacu ke arah kemampanan dalam 

industri perikanan (Jabatan Perikanan, 1996).  

Jadual 1.1: Pengurusan Dan Badan Perundangan 

Kawasan Perlindungan Marin Di Malaysia 

 

Kawasan Pengurusan Akta Perundangan 

Sabah  Taman-taman Sabah Enakmen Taman-

taman Sabah 1984 

Sarawak  Perbadanan Perhutanan 

Sarawak 

Ordinan Taman 

Negara dan Rizab 

Semula Jadi 1998 

Semenanjung 

Malaysia 

Jabatan Taman Laut Malaysia Akta Perikanan 1994 

 Sumber: Jabatan Perikanan, (2019) 

 

Jadual 1.1 di atas menunjukkan badan perundangan yang mengurus MPA 

bagi negeri Sabah, Sarawak dan Semenanjung Malaysia. Ketiga-tiga Kawasan ini 

mempunyai pengurusan dan akta perundangan yang berbeza. Di Malaysia terdapat 

50 kawasan perlindungan marin secara keseluruhannya. Kawasan Perlindungan 

Marin (MPA) yang pertama ditubuhkan di negeri Sabah adalah pada tahun 1974 iaitu 

Taman Tunku Abdul Rahman. Sabah yang mempunyai garis pantai sepanjang 1,440 

kilometer menjadikan perairan negeri ini  secara tidak langsung terdedah kepada 

aktiviti penangkapan ikan secara berlebihan dan penggunaan kaedah memancing 

yang tidak sesuai. Malaysia menubuhkan MPA adalah untuk menggalakkan 

perancangan dan pengurusan yang mencukupi bagi menangani isu tersebut. Bagi 

mengatasi isu yang dihadapi, kerajaan bertanggungjawab ke atas sumber ini 

bertindak secara bijak untuk mengurus dan melindunginya. Misalnya, Rantau Abang 

telah diisytiharkan sebagai Kawasan Terlarang Perikanan di bawah Akta Perikanan 

1985 yang bertujuan melindungi hidupan laut seperti penyu dan tapak pendaratan 

penyu. Hal ini kerana, penyu merupakan hidupan laut yang sangat terancam dan 

perlu dilindungi. Sejajar dengan penubuhan MPA, kawasan ini turut dibuka dan 

memberi peluang kepada orang ramai untuk melihat  lebih dekat spesis marin dan 


